
ТАҚРИЗИ МУАССИСАИ ПЕШБАР
Муассисаи давлатии таълимни «Донишгоҳи давлатии Бохтар ба номи 
Носири Хусрав» ба диссертатсияи номзадии Ҳакимзода Раҳим Карим 
дар мавзуи «Таҳаввулн жанри репортаж дар телевизион (дар мисоли ТВ 
«Ҷаҳоннамо» ва ТВ «Душанбе»)» барои дарёфти дараҷаи илмии номзади 
илми филология аз рӯйи ихтисоси 10.01.10 - Рӯзноманигорн

Мутобиқати муҳтавои диссертатсия ба ихтисос ё соҳаи илми 
эълоншуда. Диссертатсияи номзадии Ҳакимзода Раҳим Карим таҳқиқоти 
илмии анҷомёфта ба ҳисоб рафта, ба таҳқиқи таҳаввули жанри репортаж дар 
телевизионҳои «Ҷаҳоннамо» ва «Душанбе» бахшида шудааст. Муҳтавои он 
барои дарёфти дараҷаи илмии номзади илми филология бо шиносномаи 
ихтисоси илмии 10.01.10 - Рӯзноманигорӣ пурра мувофиқат менамояд.

Саҳми илмии довталаб дар ҳаллн масъалаи илмй ё коркардн 
проблемаи илмӣ бо арзёбии аҳаммияти он.

Телевизион ҳамчун воситаи электронии ахбор сол то сол мавқеи худро 
дар байни дигар ВАО қавӣ мегардонад. Телевизион на танҳо дар равиши 
инъикоси афкори иттилоотӣ таҳавуллоти бузург ба амал овард, балки 
ҳамчунон шакл ва натиҷаи таъсирро ба афкори иҷтимоӣ хеле баланд 
бардошт. Дар телевизион робитаи мустақими муаллиф бо объект 
(қаҳрамонон) талаботи аслӣ мебошад. Аломатҳои телевизион ҷустуҷӯйи роҳу 
воситаҳои дахолати фаъолона ба сарнавишти инсон, таҳқиқи хислат ҳамчун 
факт ва воқеа ба мушоҳида мерасанд. Дар телевизион ҳаводисе рӯй медиҳад, 
ки интихобан рӯйи навор бардошта мешаванд, яъне онҳо на намои воқеии 
назди камера, балки саҳна ва сужаҳои бошуурона инъикосёфта ё навори 
пайванддида аст ва табиист, ки аз завқи шахси эҷодкор тавлнд гаштааст.

Маҳз қавӣ гардидани шабакаҳои давлатии телевизионӣ имкон 
медиҳанд, ки мо фазои иттилоотиро аз барномаҳои солиму пурмуҳтаво 
ғанитар гардонида, шабакаҳои ғайридавлатиро водор созем, то сабку услуб 
ва тарзи пешниҳоди барномаҳояшонро шаклан ва мазмунан беҳтар намоянд.

Телевизион нерӯи бузург аст, ки ба таҳкими вахдати миллй, пешрафти 
нақшаҳои бузурги созандагӣ ва амалй гардидани ормонҳои бунёди як 
кишвари соҳибистиқлолу озодаи демократй ва ҷомеаи шаҳрвандӣ мусоидат 
мекунад. Дар замони муосир роҳҳои гуногуни расонидани иттилоъ шакл 
гирифтааст. Дар шароити пуртазоди ҷомеа ҳамон расонаҳое метавонанд 
пешсаф бошанд, ки аз усулҳои муосир ва роҳҳои гуногуни расонидани 
иттилоъ ба ҷомеа бархӯрдоранд.

Яке аз бахши муҳимми кор .дар шабакаҳои телевизионӣ фаъолияти 
идораи барномаҳои иттилоотӣ мебошад, зеро таваҷҷуҳи бештари 
бинанадагон ба намоишҳои хабарӣ равона мегардад.

Дар шароити имрӯза навиштаҳои рӯзноманигорон аз нигоҳи шакл, 
усул, услуб ва жанр такмил меёбанд. Тавре аз таҳқиқи Ҳакимзода Р.К. 
маълум мегардад, сол то сол тарзи пешниҳод, истифодаи имкониятҳои жанрӣ 
ва воситаҳои ҷолибсозии маводи телевизионӣ дигаргун мегардад. Дар ин 
радиф, кормандони барномаҳои иттилоотии «Хабар»-и телевизионп 
«Ҷаҳоннамо» ва «Вақт»-и «Телевизиони Душаибе» талош намуданд, ки 
ҳамқадами замон бошанд ва дар доираи талаботи ҷомеаи имрӯза мавод омода 
намоянд. Зимни таҳқиқ ва тахдили маводи бойгонии шабакаҳои телевизионӣ 
довталаб мушаххас намуд, ки аз замони таъсис то ба имрӯз кормандон 
пойбанд ба рисолати аслии худ-расонидани иттилоъ буданду ҳастанд.

Диссертант Ҳакимзода Р.К. дар коркади мавзуъ, дараҷа ва робитаи 
таҳқиқот бо барномаҳо ва мавзуъҳои илмй, мақсади таҳқиқот, вазифа, 
объект, фарзия, марҳила, макон ва давраи таҳқиқот, асосҳои назариявию 
методологӣ ва навгонии илмӣ саҳми шахсии худро гузоштааст. Масъалаҳои 
асосии таҳқиқ тарҳрезӣ гардида, ҷустуҷӯ ва натиҷагириҳои илмии унвонҷӯ 
дар диссертатсия, мақолаҳои илмй, маъруза дар конференсияҳои ҷумҳуриявӣ 
ва донишгоҳӣ инъикос ёфтаанд.

Натиҷаҳои таҳқиқ эътимодбахш буда, аз тарафи муаллиф бевосита дар 
марҳилаҳои гуногун коркард, тасвиб ва баррасй шудаанд. Ҳамзамон, 
муаллифи диссертатсия тӯли 10 сол дар «Телевизиони Душанбе» фаъолият 
намуда, масъаларо ҳам аз лиҳози илмӣ ва ҳам амалӣ ба риштаи таҳқиқ 
кашидааст..

Илова бар ин, муаллифи диссертатсия дар мақола ва конференсияҳои 
байналмилалию илмию амалии ҷумҳуриявӣ пешниҳодҳои худро ҷиҳати 
омӯшиш ва тақвият бахшидани ин самти то имрӯз пажуҳишнашуда дар илми 
журналистикаи ватании телевизион ироа намудааст.

Қобили тазаккур аст, ки диссертант дар ҳалли як зумра масъалаҳои 
назариявӣ марбут ба мавзуи баррасишаванда муваффақ шуда, андешаҳои 

илмиро коркард намудааст ва онҳо барои рушди илми журналистикаи 
телевизиони ватанӣ метавонанд саҳми назаррас гузоранд.

Муаллифи диссертатсия бо мисолҳои мушаххас собит намудааст, ки 
ҳанӯз баррасии масъалаҳои доғи рӯз ва инъикоси он дар шабакаҳои 
телевизионӣ ба таври бояду шояд сурат нагирифта, танзими барномаҳо бо 
сифати паст сурат гирифта, мувофиқати матн бо навор дар мавридҳои зиёд 
мешоҳида намешавад. Дар репортажҳои таҳлилӣ қаҳрамонсозӣ ҳамчун ҷузъи 
муҳимми он хеле кам ба назар мераеад ва дар аксарияти репортажҳо матнҳо 
такрор шуда, унсурҳои жанрсоз кам риоя мегарданд.

Аз таҳқиқи диссертант бармеояд, ки дар нашрҳои хабарии барномаҳои 
иттилоотии «Хабар»-и телевизиони «Ҷаҳоннамо» ва «Вақт»-и «Телевизиони 
Душанбе» имкониятҳои техникӣ ва эҷодӣ пурра истифода намешаванд, ки 
боиси камтаваҷҷуҳии бинандагон гардидааст.

Диссертант зимни таҳлили мавзуъ маълум намуд, ки дар шабакаҳои 
телевизионӣ дар пахши ахбор бештар аз қолаби репортаж истифода мекунад. 
Аммо бештари маводи дар қолаби ин жанр омодашуда якнавохту қолабӣ 
ҳастанд. Сабаби чунин ҳолат, агар аз як ҷониб, натиҷаи бемасъулиятии 
хабарнигорон бошад, аз тарафи дигар, накду баррасӣ нагардидани нашрҳои 
хабарӣ дар доираҳои илмиву пажуҳишӣ мебошад. Бинандагон андешаҳои 
худро дар шакли кӯтоҳ ва бархе дар ғояти эҳсос доир ба фаъолияти 
шабакаҳои телевизионӣ дар саҳифаҳои иҷтимоӣ баён менамоянд. Аммо ин 
андешаҳо чандон ба манфиати кормандони шабакаҳои телевизионӣ нестанд.

Аз тарафи муҳаққиқ мақсад гузошта шудааст, ки вижагиҳои жанрии 
барномаҳои иттилоотии ду шабакаи телевизионӣ - Муассисаи давлатии 
«Ҷаҳоннамо» ва Муассисаи давлатии «Телевизиони Душанбе» дар заминаи 
жанри репортаж муайян карда шавад.

Омӯзиши ҳамаҷонибаи жанрҳо барои зуҳури журналистикаи касбӣ 
замина гузошта, ба баланд гардидани нуфузи журналист, таъсирбахшии 
сухан ва эътимоднокии фаъолияти журналист саҳм мегузоранд. Таҳқиқ ва 
таҳлили навъҳои репортаж дар телевизион, моҳият ва хусусияти онҳо, 
тавофут ва инкишофи ин жанр аз мақсадҳои дигари кори диссертатсионӣ 
мебошад.

Аксарияти унсурҳои пахши иттилоотӣ бори аввал пеш аз пайдоиши 
технологияҳои муосири мухобиротӣ ба тамошобин пешниҳод гардидааст. 
Дастовард ва рушди соҳаҳои хоҷагии халқ дар шароити муосир дар шакли 
нави репортажҳои телевизионӣ пешниҳод ва таблиг мешаванд.

Мазмун ва мундариҷаи қолабҳои хабарии телевизионҳои «Ҷаҳоннамо» 
ва «Душанбе» тағйироти назаррасро дар интишори иттилоот сипарӣ 
намуданд.

Ин дигаргуниҳо ба унсурҳои барномасозӣ ва муҳтавои репортажҳои 
телевизионӣ таъсир гузошта, имкониятҳои жанрӣ ва истифодаи унсурҳои 
жанрҳои дигари хабарӣ дар таҳияи репортаж ба мушоҳида мерасад.

Идораҳои иттилоотии телевизион принсипҳо ва усулҳои анъанавии 
истеҳсоли мундариҷаи ахборро бо назардошти равандҳои таъсири 
мутақобилаи телевизион ва ВАО ҳамоҳанг месозанд. Дар рушди телевизион 
шакливазкунии эфири иттилоотӣ, ҳамгироии унсурҳои ВАО-и электронӣ, 
истеҳсоли маводи визуалӣ ва эҷодӣ форматҳои нав мебошанд. Омӯзиш ва 
хулосабарорӣ дар самти малакаву маҳорати хабарнигорон вобаста ба таҳия ва 
пешниҳоди барномаҳои иттилоотии «Хабар» ва «Вақт» ба ин раванд мисол 
шуда метавонанд.

Ҳангоми таълиф диссертант ба адабиёти нав дикқати хоса додааст. 
Қобили зикр аст, ки ба ҳайси адабиёти диссертатсия на танҳо асарҳои 
олимони ватанию хориҷӣ аз соҳаи журналистика, балки осори 
ҳуқуқшиносон, сиёсатшиносон ва таърихшиносон низ истифода шудааст.

Яке аз махсусиятҳои диссертатсия дар он зоҳир мегардад, ки 
Ҳакимзода Р. К. тавонистааст оид ба ҳамаи нуктақо ва маълумоти 
пешниҳодкардааш баҳси илмӣ ба вуҷуд орад, онҳоро зери суол ва шубҳа 
кашад, мавқеъ ва нигоҳи муаллифиро дар ин замина ба миён орад. Далелҳои 
истифодашуда эътимодбахшанд. Ҳангоми тахдил муносибат ба мавзуъ 
дуруст ва касбӣ буда, аз маҷрои зарурӣ берун нашудааст. Таҳқиқи довталаб 
Ҳакимзода Раҳим Карим нишон медиҳад, ки ин мавзуъ дар доираи корҳои 
пажуҳишии комилу фарогир баррасиву таҳлил нашудааст.

Натиҷаи таҳқиқ ва хулосаҳои пешниҳодшуда донишҳои назариявиро 
дар шинохти жанрҳои телевизион, бахусус репортаж афзуда, метавонанд дар 
таҳқиқҳои минбаъда истифода гарданд.

Натиҷаҳои мушаххаси илмӣ (бо нишон додани навгонӣ, аҳаммияти 
илмй ва амалии онҳо), ки барои он ба довталаб додани дараҷаи илмии 
дархостшаванда мумкин аст. Навгонии илмии таҳқиқ дар он ифода меёбад, 
ки бори аввал ба таври фарогир репортажи телевизионӣ мавриди таҳқик 
қарор гирифта, мавқеи он дар журналистикаи телевизиони ватанӣ муайян 
гардидааст. Дар ин замина, аҳаммияти ин жанр дар низоми хабаррасонии 
фаъолияти рӯзноманигорӣ таҳқиқ гардида, роҳҳои беҳтар намудани 
истифодаи он ба миён гузошта шуд.

Нақши техника ва технологияҳои телевизионӣ барои таҳияи 
барномаҳои хабарӣ бо мисолҳои мушаххас баррасӣ гардида, марҳилаҳои 
рушди техникии Муассисаи давлатии «Ҷаҳоннамо» ва Муассисаи давлатии 
«Телевизиони Душанбе» таҳқиқ шудааст. Дар диссертатсия таҳлили 
сохторию мундариҷавии барномаҳои иттилоотии шабакаҳои номбурда сурат 

мегирад. Марҳилаҳои шаклгирандаи истеҳсоли барномаҳои хабарӣ дар 
шароити афзудани таваҷҷуҳи аудитория ба васоити электронии ахбор ҳам 
таҳлил гардидааст.

Муҳтавои кори диссертатсионӣ бахусус дар таҳқиқи репортаж ҳамчун 
жанри хосаи телевизионӣ замина фароҳам меорад. Диссертатсия дар 
шинохти репортажи телевизионӣ манбаи нави илмӣ буда, дар шароити 
Тоҷикистон объекти нави таҳқиқи илмӣ маҳсуб меёбад.

Кори диссертатсиониро -метавон барои таълифи рисолаҳои илмӣ 
ҳамчун сарчашма истифода намуд. Натиҷаҳои таҳқиқ барои такмили 
шинохти жанри репортаж дар телевизион, татбиқи ҳадафҳои идораи 
иттилоотӣ, ташкили курсу семинарҳо ва таҳияи китобҳои дарсӣ мусоидат 
мекунад.

Аҳаммияти амалии таҳқиқ дар он зоҳир мегардад, ки бори нахуст 
масъалаи интихоби мавзуъ, омода намудани матни журналистй, хамкории 
наворбардор бо хабарнигор, истифодаи унсурҳои жанрсоз дар ҷолибияти 
маводи телевизионӣ, танзими навор бо истифодаи барномаҳои муосири 
компютерӣ ва дигар масъалаҳо таҳқиқ шудааст.

Маводи кори диссертатсиониро барои таълими репортажи телевизионӣ 
дар мактабҳои олӣ, низоми такмили ихтисоси кормандони соҳаи телевизион, 
ташкили курсу семинарҳо дар факултаю шуъбаҳои рӯзноманигорӣ ва таҳияи 
китобҳои дарсӣ истифода бурдан мумкин аст.

Дар муқаддимаи диссертатсия аҳаммияти мавзуъ, дараҷаи таҳқиқ, 
робитаи таҳқиқ бо барномахо ва ё мавзуъҳои илмй, мақсад ва вазифаҳои 
таҳқиқ, объект ва предмет, асосҳои назарию методологӣ, навгонии илмии 
диссертатсия, нуктаҳои ба ҳимоя пешниҳодшаванда, аҳаммияти назарию 
амалӣ, дараҷаи эътимоднокии натиҷаҳо, мутобиқати диссертатсия бо 
шиносномаи ихтисоси илмӣ, саҳми шахсии довталаби дараҷаи илмй дар 
таҳқиқ, тасвиб ва амалисозии натиҷаҳои диссертатсия, интишорот аз рӯйи 
мавзуи диссертатсия, сохтор ва ҳаҷми диссертатсия қайд гардидааст.

Боби якуми диссертатсия - «Асосҳои назариявии репортаж ҳамчун 
жанри журналистикаи телевизионӣ» аз се фасл иборат аст. Фасли якуми боби 
якум «Ташаккул ва инкишофи репортаж ҳамчун жанри журналистика» ном 
дорад. Дар фасли дуюми боби якум - «Заминаҳои иваз шудани алгоритми 
ҷамъоварӣ ва паҳн кардани иттилоот дар заминаи технологияи рақамӣ» 
таҳқиқ мешавад. Дар фасли сеюми боби якум «Хусусиятҳои эволютсионии 
техника ва технологияҳои телевизионии ватанӣ» мавриди таҳқиқ қарор 
гирифт.

Боби дуюм «Таҳаввули репортаж дар телевизион» аз се фасл иборат 
аст. Дар фасли якуми боби дуюм «Сохтор ва мундариҷаи қолабҳои хабарии 

шабакаҳои телевизионӣ» таҳқиқ мешавад. Дар фасли дуюми боби дуюм 
«Аломатҳои типологии репортаж ҳамчун жанри журналистикаи 
телевизионӣ» таҳқиқ мешаванд. Дар фасли сеюми боби дуюм «Ҳамгироии 
репортажи телевизионӣ бо жанрҳоп дигари телевизион» таҳқиқ мегардад.

Боби сеюми диссертатсия - «Мавқеи репортаж дар телевизион» аз се 
фасл иборат аст. Дар фасли якуми боби сеюм «Истифодаи навъҳои репортаж 
дар телевизионҳои Тоҷикистон» таҳқиқ мегардад. Фасли дуюми боби сеюм 
«Баррасии репортажҳои рӯйдодӣгхабарии телевизиони «Ҷаҳоннамо» ном 
дорад. Фасли сеюми боби сеюм «Таҳқиқи репортажҳои мавзӯӣ-таҳлилӣ дар 
телевизиони «Душанбе» унвон гирифтааст.

Муҳаққиқ хулоса мекунад, дар телевизионҳои «Ҷаҳоннамо» ва 
«Душанбе» навъҳои маъмулии репортаж бештар истифода мешаванд ва то 
ҳол имкониятҳои пурраи он корбурда нагардидааст. Дар Муассисаи давлатии 
телевизиони «Ҷаҳоннамо» бештар ба репортажҳои рӯйдодӣ-хабарӣ таваҷҷуҳ 
зоҳир мегардад, вале он ҳам аксаран бе риояи талаботи пурраи жанр омода 
мешавад. Дар самти таҳияи репортажҳои таҳлилӣ фаъолмандии 
хабарнигорон зоҳир намешавад. Дар баробари инъикоси чорабиниҳои 
ҷумҳуриявй ва шаҳриву ноҳиявӣ дар қолаби репортажҳои руйдодӣ-хабарӣ, 
ҳамзамон вобаста ба фаъолияти сохторҳои шаҳрӣ ва ҳаёти сокинони пойтахт 
аз ҷониби хабарнигорони барномаи иттилоотии «Вақт»-и «Телевизиони 
Душанбе» маводи таҳлилӣ омода мешавад. Ин гуна матлаб аксаран дар 
қолаби жанри репортаж таҳия мегардад, вале он ҳам на ҳамеша фарогири 
мавзуъҳои рӯзмарра аст. Вобаста ба талаботи сиёсати давлатӣ дар самти 
иттилоърасонӣ ва бо назардошти шабакаҳои давлатӣ будани ин ду муассисаи 
телевизионӣ фаъолияти кормандони идораҳои иттилоотӣ дар маҷмуъ қобили 
қабул аст, аммо дар самти баланд бардоштани касбияти кормандон бояд 
тадбирҳои судманд ва иловагӣ амалӣ карда шаванд.

Дар хулоса натиҷаҳои таҳқиқ баррасӣ гардидаанд. Таҳқиқ дар заминаи 
ин мавзуъ нишон нишон дод, ки масъалаи мазкур ҳанӯз ба баррасиҳои 
бештар ниёз дорад.

Эродҳо ба диссертатсия. Дар баробари комёбиҳои иброзгардида, дар 
диссертатсия баъзе масъалаҳои баҳсноку норавшан ҷой доранд ва онҳоро ба 
таври зерин метавон манзур намуд:
1. Бо назардошти он, ки дар муҳити илмии журналистикаи телевизион 

вобаста ба мавзӯи таҳқиқ нав адабиёти илмию таълимӣ кам аст, муаллиф 
метавонист пурсишҳои сотисиологӣ гузаронида, аз натиҷаи онҳо дар 
рисола истифода намояд.

2. Зимни муҳокима ва ҳимояи ошкорои диссертатсия мавқеи муаллиф оид ба 
хусусиятҳои эволютсионии техника ва технологияҳои телевизионии

ватанӣ ва аломатҳои типологии репортаж ҳамчун жанри журналистикаи 
телевизионӣ ба тафсири бештар ниёз доранд.

3. Тавсияи чаҳоруми муаллиф оид ба истифодаи амалии натиҷаҳои таҳқиқ 
ҷпҳати омӯзиши бештари кормандони идораи барномаҳои иттилоотӣ аз 
таҷриба ва маҳорати хабарнигорони фаъоли шабакаҳои телевизионии 
кишварҳои дигар бо инобати шароит ва имконияти мавҷуда баҳснок аст.

Бо вуҷуди ин, эродҳои мазкур ба мазмун ва мундариҷаи диссертатсия 
таъсири ҷиддӣ намерасонанд ва арзиши илмии онро коста намегардонад.

Мутобиқати тахассуси илмии довталаб ба дараҷаи илмӣ. 
Диссертатсияи Ҳакимзода Раҳим Карим дар мавзуи «Таҳаввули жанри 
репортаж дар телевизион (дар мисоли ТВ «Ҷаҳоннамо» ва ТВ «Душанбе»)» 
ба талаботи бандҳои 31, 33, 34 ва 35 Тартиби додани дараҷаҳои илмӣ, ки бо 
Қарори Ҳукумати Ҷумҳурии Тоҷикистон аз 30 июни соли 2021, таҳти №267 
тасдиқ шудааст, мутобиқат менамояд ва муаллифи он сазовори дарёфти 
дараҷаи илмии номзади илми филология аз рӯйи ихтисоси 10.01.10 - 
Рӯзноманигорӣ мебошад.

Диссертатсия аз тарафи муаллиф мустақилона навишта шуда, дорои 
мазмуну мантиқи ягонаи дохилӣ аст. Сатҳи навгонии илмии диссертатсионй, 
нуктаҳои илмӣ ва пешниҳоду тавсияҳои амалие, ки ба ҳимоя пешниход 
шудаанд, саҳми шахсии муаллифро тасдиқ менамоянд. Инчунин, тарзи 
навишт, масъалагузорӣ, ҳалли онҳо ва услуби таҳқиқи илмӣ аз саҳми шахсии 
муаллифи диссертатсияро дарак медиҳад.

Автореферати диссертатсия, гузоришҳои илмӣ ва мақолаҳои 
интишоркардаи Ҳакимзода Раҳим Карим муҳтавои асосии диссертатсияро 
инъикос менамоянд.

Тақризи муасеисаи пешбар дар асоси муқаррароти мавҷуда, махсусан 
бандҳои 76, 77, 79 ва 81 Тартиби додани дараҷаҳои илмӣ, ки бо Қарори 
Ҳукумати Ҷумҳурии Тоҷикистон аз 30 июни соли 2021, таҳти №267 тасдиқ 
шудааст, таҳия ва пешниҳод гардидааст.

Тақриз аз ҷониби Маҳкамова Дилором Юнусовна - номзади илми 
филология, дотсенти кафедраи рӯзноманигории факултети филологияи тоҷик 
омода шуда, дар маҷлиси кафедраи рӯзноманигории Муассисаи давлатии 
таълимии “Донишгоҳи давлатии Бохтар ба номи Носнри Хусрав” муҳокима 
ва ҷонибдорӣ шудааст.

Дар ҷаласаи кафедра иштирок доштанд: 7 нафар. Натиҷаи овоздиҳӣ: 
«тарафдор» - 7 нафар, «зид» - нест, «бетараф» - нест. Суратҷаласаи кафедра 
таҳти рақами 13 аз 31 августи соли 2023.

